
Hitz beste

Anjel Lertxundi

Begietara

Oinazea bere horretan da deserosoa, bai, baina galderak egiten dizkigulako baita deserosoen, beste aldera itzultzen ditugu begiak. 

Hona Italian kontatzen duten ipuin bat: 

Eskale bat dago kalean, diru eskean. Sonbreiruan, bost ehun lirako. Ume bat hurbiltzen zaio. Begiratzen dio eskaleari, begiratzen die ehun lirakoei eta zertan gastatuko dituen galdetzen dio. Eskaleak: 

«Egun batean maitemintzen banaiz, eta segidan ezkondu, nire emaztearentzat izango da lehendabiziko txanpona. Ezkondu eta ume bat izaten badugu, harentzat izango da bigarrena. Han zeruan behar duen nire amari kandela bat pizteko da hirugarrena. Laugarrena, berriz, infernuko atezainarentzat, handik irteten utz ez diezaion zoritxarrak besterik ekarri ez zizkigun gure aitari». 

Bosgarren txanponaz ezer esaten ez duenez, hartaz galdetzen dio umeak, eta eskaleak txanpona luzatzen dio: 

«Zuretzat da, begietara begiratu didazulako». 

